
SEMANA AZUL

Presentación

Con motivo da finalización da tempada quérese realizar un acto de clausura no que se agradeza e recoñeza todas as accións dirixidas a preservación do medio, ben sexa, dunha forma individual e anónima, ou mediante colectivos (representados polas agrupacións, asociacións, voluntarios ou escolares).

A conservación dos espacios litorais é un dos elementos básicos para a consecución da Bandeira Azul e a posta en valor de que o que é noso é de todos.

Mediante a realización dunha serie de actos simbólicos nos que participan varios colectivos darase a coñecer en cada un dos areais de Bandeira Azul, diferentes actividades relacionadas coa concienciación e sensibilización ambiental. 

O reto desta Semana Azul é amosar e pór en valor o noso litoral xa que para a súa conservación é moi importante o seu coñecemento e divulgación.

ACTOS

( Presentación do acto “Semana Azul” 

Areal de Argazada.  Xoves 11 de setembro, de 17:00 h a 19:00 h. 

Ás 17:00 h terá lugar a convocatoria de prensa. 

Contarase coa asistencia de José Palacios, representante de ADEAC en Galicia. ADEAC (Asociación de Educación Ambiental e do Cosumidor) é a entidade membro da Fee(1) que concede o distintivo da Bandeira Azul.

Durante este evento presentaranse os diferentes actos que se realizarán durante a Semana Azul, así como a importancia da Bandeira Azul.

Asemade, farase unha entrega de diplomas a aquelas persoas ou colectivos implicados en accións de conservación e divulgación do litoral. 



( Limpemos a costa 

Areal da Punta. Venres 12 de setembro, de 17:00 h a 19:00 h.

Esta actividade consistirá na limpeza do areal da Punta e o seu contorno, para dar a coñecer e sensibilizar á xente sobre o tipo de residuos que se atopen e os problemas ou impactos que estes xeran sobre o medio ou as persoas. 

Na realización desta actividade participa a A.V. de Teis, que tamén participou na limpieza dos areais de Ríos e Lagoa.

( O sistema dunar de Cabo de Mar 

Areal do Tombo do Gato. Sábado 13 de setembro, de 11:00 h a 13:00 h.

Farase unha mesa informativa na que o grupo Erva dará a coñecer as diferentes actuacións que está a realizar no litoral (Parque Litoral de Vigo). Ás 12:00 h, haberá unha visita guiada polo contorno das dunas de Cabo de Mar nas que daran a coñecer as súas características e a importancia da conservación deste ecosistema.

( Algas do noso litoral 

Areal de Canido. Sábado 13 de setembro, de 17:00 h a 19:00 h.

Neste acto alumnos do CEIP Ría de Vigo amosarán como se fai un algario, a partir das algas que se recollan. Esta actividade está enmarcada dentro do proxecto “De mar á terra, da terra ó mar” realizado durante o curso escolar.

O longo esta actividade farase tamén unha identificación das especies, divulgándose ademais do nome científico, o vulgar e os usos máis comúns que lle daban os mariñeiros.

( As dunas de Fontaíña 

Areal do Vao. Domingo 14 de setembro, de 11:00 h a 13:00 h.

Un grupo de alumnos do IES Coruxo explicará o traballo realizado durante o curso pasado e qué lles levou a conquerir o premio Voz Natura 2003 de Galicia. Realizaranse visitas guiadas nas que os rapaces falarán sobre o interese que teñen os ecosistemas dunares e a necesidade de continuar coas tarefas de recuperación e rexeneración destes espacios.

Introducción

Nesta tempada obtivéronse por primeira vez 5 Bandeiras Azuis para os areais de Vigo (areal da Punta, Tombo do Gato, Argazada, Vao e Canido).

É importante salientar o avance producido nestes derradeiros anos, xa que do total das 33 bandeiras obtidas polo municipio dende 1987, 1/3 acadáronse nos 3 últimos anos. (ver gráfico adxunto)

En cada un dos areais de Bandeira Azul, leváronse a cabo as melloras necesarias para axeitalos ó cumprimento dos requisitos esixidos por dito galardón.

Entre as melloras realizadas están os accesos para minusválidos, habilitando novas prazas de aparcadoiro e dotando de varandas as ramplas de baixada.

Dotouse cada areal dun maior número de socorristas mellorando así o servicio ofrecido.

Realizáronse e actualizáronse os paneis informativos de cada areal, no que se ofrecía información sobre a localización de cadanseus servicios e dotacións, ademáis de recomendacións prácticas, código de conducta, análises actualizadas da auga, información ambiental sobre o sol e o bronceado; liñas, horarios e prezos do transporte público, e información xeral sobre o turismo.

Ademais como novidade este ano nos areais galardoados realizáronse e actualizáronse semanalmente (nos meses de xuño, xulio e agosto) as análises sobre a calidade da auga; a Bandeira Azul esixe a realización e actualización quincenal destas análises.

A pesar dos esforzos realizados aínda quedan cousas por mellorar, que de seguro nos vindeiros anos se levarán a cabo, tanto nos areais que xa obtiveron como nos novos areais que se considere que poden optar á candidatura da Bandeira Azul.

Bandeira Azul 

A Bandeira Azul é un galardón á calidade ambiental concedido pola Fee (ADEAC é o seu representante en España) a aqueles concellos nos que se realiza un esforzo especial para o mantemento, limpeza e xestión dos seus areais e portos deportivos en consonancia co respecto polo medio. 

A solicitude da Bandeira Azul, pode estar dirixida a: 

Areais, só a poden solicitar os concellos, en ocasións, en cooperación con xestores privados de praias. 

Portos deportivos, que poden solicitala tanto os xestores públicos como privados. 

Usuarios de embarcacións, en xeral, que asinen o "Código de conducta no mar", comprometéndose ó cumprimento das normas establecidas. 

A campaña Bandeira Azul promove accións de carácter voluntario, así como a cooperación entre os axentes sociais de turismo e do medio. 

A Bandeira Azul é válida soamente en tanto se cumpran os criterios esixidos; as praias e portos están obrigados a arriar a Bandeira Azul se estes deixan de cumprirse. 
1. Finalidade da Campaña

Aumentar a conciencia cidadá e a acción das autoridades sobre a calidade do contorno das praias e portos de Europa; e en particular da calidade das augas segundo a directiva 76/160/CEE. 

Ter un símbolo europeo para o recoñecemento e emulación daquelas praias e portos que acadan un nivel de calidade ambiental, buscando un equilibrio entre o uso dos recursos naturais e o respecto polo contorno.
2. Criterios de concesión e control
Os parámetros para xulgar cando se alcanzan os niveis de calidade esixidos son consensuados trala discusión dos operadores estatais da campaña, no Comité de Coordinación Europeo integrado pola Fee e a correspondente Directiva da comisión da CEE. 

Estes criterios divídense en dous; imperativos1 (de obrigado cumprimento; que son a maioría) e guías2 (aconsellables pero non imprescindibles).

Excepcionalmente poden ser esixidas nalgún estado membro condicións máis estrictas cás establecidas no ámbito europeo dependendo da súa lexislación vixente. 

Periodicamente realízase unha revisión dos criterios por parte dos operadores estatais e a Oficina Europea de Campaña. Deste xeito os criterios vanse facendo máis esixentes en materia de adecuación á lexislación ambiental, servicios relacionados coa seguridade das e dos usuarios, e actividades de concienciación e educación ambiental que favorezan a protección do mar e as costas. 

Estes criterios están orientados a unha mellora da:

· Calidade da auga. 

· Calidade do litoral. 

· Seguridade, servicios e instalacións. 

· Información e educación ambiental.

Durante a tempada de verán realízanse revisións “sorpresa” por parte dos inspectores da Bandeira Azul, nas que se revisa o cumprimento dos diferentes parámetros esixidos e se realizan as suxestións oportunas para a mellora dos servicios, infraestructuras e información ofrecida nos diferentes areais.

3. Conclusión

Este esforzo da Campaña Bandeira Azul diríxese a todos e todas os cidadáns e visitantes, para que poidan visitar contornos limpos e seguros no litoral nun marco no que o Concello estableza as bases para un desenvolvemento e xestión sostible destes espacios. 

O éxito da Bandeira Azul tamén depende dos visitantes. Como usuario/a dun areal pódese colaborar no seu mantemento da seguinte maneira: 

· Usando os contedores de lixo dispostos na praia. 

· Sempre que sexa posible é moi positivo desprazarse ata os areais camiñando, utilizando a bicicleta ou en transporte público. 

· Seguindo as instruccións e indicacións de seguridade e códigos de conducta. 

· Respectando a natureza na praia e nos seus arredores. 

· Limitando o uso da auga e electricidade durante a súa estadía. 

· Escollendo intencionadamente lugares onde se fomente o coidado do medio.
Vigo, 11 de setembro de 2003

1.- Cumprimento da directiva comunitaria de augas de baño, augas residuais urbanas (recollida, tratamento, e vertido), a realización dun mínimo de 5 actividades de información e educación ambiental, limpeza regular e suficiente do areal durante a tempada de baño, exposición no areal das normas de utilización e código de conducta, salvamento e socorrismo, primeiros auxilios...





2.- Presencia de contedores específicos para a recollida e posterior reciclaxe de papel, vidros e latas; fontes protexidas de auga potable...





(1) Fee: Fundation for Environmental Education

